
Abstract
Ushbu tadqiqotda tut ipak qurtlarining pilla o‘rash faoliyati, ularning hayotchanligi va kasallanish darajasi
Toshkent, Sirdaryo, Jizzax hamda Samarqand viloyatlarida o‘rganildi. Tajribalarda Xitoy Xalq Respublikasi-
dan keltirilgan xorij duragaylari va O‘zbekiston olimlari tomonidan yaratilgan mahalliy zot hamda dura-
gaylardan foydalanildi. Tadqiqot natijalariga ko‘ra, mahalliy zot va duragaylar xorij duragaylariga nisbatan
yuqori hayotchanlik, past kasallanish foizi va barqaror pilla o‘rash xususiyatlariga ega ekanligi aniqlandi.
Xorij duragaylarida esamahalliy iqlim sharoitigamoslashmaslik natijasida pilla o‘ramaslik holatlari ko‘proq
qayd etildi. Natijalar ipakchilikdamahalliy zotlardan foydalanish va ularni ekologik hamda agrotexnik jihat-
dan to‘g‘ri parvarishlash pilla hosildorligini oshirishda muhim omil ekanligini ko‘rsatdi.
Keywords: tut ipakqurti, pilla o‘rash, duragay,hayotchanlik, kasallanish foizi, iqlimsharoiti, hosildorlik,mahalliy
zot.

Kirish

Ma’lumki, qishloq xo‘jalik ekinlarining
kasalliklariga, zararkunanda hasharotlarga hamda
begona o‘tlarga qarshi eng kuchli kimyoviy
vositalar sifatida Decis, Karate, BI–58, Nurell-
D, Topaz, Topsin–M, Omayt va Bordo suyuqligi

kabi zaharli preparatlar qo‘llaniladi. Tut daraxtlari
asosan qishloq xo‘jaligi ekinlari atrofida ekiladi.
Shu sababli, ushbu ekinlardan foydalanilayotgan
pestitsid va insektitsidlar ta’sirida tut daraxtlari
ham, oz miqdorda bo‘lsa-da, zararlanadi.

Q.A.Jumag‘ulov vaM.J.Jo‘raeva (2020) tomonidan
olib borilgan tadqiqotlarda tut ipak qurtining

kimyoviy zaharlanishlarida amalga oshiriladigan
profilaktik chora-tadbirlar o‘rganilgan. Zaharlanish
holatlari aniqlanganda, mahalliy mosh urug‘ining
1 kilogrammi 8–10 litr toza ichimlik suviga solinib,
suv 1,5–2 soat davomida yashil tusga kirguncha
qaynatilgan. So‘ng sovitilib, doka orqali suzib
olingan va polietilen plyonka ustiga yoyilgan tut
barglariga ushbu “mosh suvi” sepilgan. Barglar
15–20 daqiqa davomida plyonka ostida ushlab
turilgan, ya’ni ular mosh suvini singdirgan. Keyin
esa bu barglar bilan ipak qurtlar bir xil sharoitda
oziqlantirilgan [1].
Sh.Kuribayashi (1981) ma’lumotlariga ko‘ra,

ipak qurti lichinkalariga subletal dozalardagi
pestitsidlar juda kuchli ta’sir ko‘rsatgan. Bunday
ta’sir natijasida ipak qurtlarining reproduktiv
ko‘rsatkichlari pasaygan, tuxumlarning umumiy
soni kamaygan va urug‘lanmagan tuxumlar
soni ko‘paygan. Shuningdek, tuxumlardan qurt
chiqish jarayonida nuqsonlar va yangi chiqqan
lichinkalarning nobud bo‘lishi kuzatilgan [2].
M.Khutsishvili (2011) tadqiqotlarida tut ipak

qurti mahsuldorligini oshirish maqsadida Asma–
1 biostimulyator moddasidan foydalanilgan. Bu
biostimulyator ipak qurtlarining immunitetini
mustahkamlab, pilla va ipak miqdorini hamda
qurtlarning hayotchanligini oshirgan. 0,1%
konsentratsiyadagi Asma–1 eritmasi eng samarali
natijani ko‘rsatgan. Tadqiqot natijasida qurtlik
davri bir sutkaga qisqargan, hayotchanlik 1,0–1,2%,
pilla vazni 0,5–1,3% va xom ipak chiqishi 1,9–2,0%
ga oshgan [3].
N. Baramidze, Z. Putkaradze, M. Khutsishvili va

Sh. Kharatishvili (2011) tomonidan olib borilgan
tadqiqotlarda Mziuri–1 va Mziuri–2 zotli ipak
qurtlari tanlangan bo‘lib, ularning tola uzunligi
2500–3000 m va nozikligi 1,56 teksni tashkil etgan.
TajribalardaAsma–1 biostimulyatori qo‘llanilgan va
uning ta’siri natijasida qurtlar immuniteti oshgan.
Natijada qurtlarning yashovchanligi 1,1–1,3%, pilla
mahsuldorligi 0,6–1,9% va xom ipak chiqishi 1,13–
2,81% ga oshgan. Shu bilan birga, Asma–1 qurt
massasi va ipak bezlari massasining ortishiga ham
sabab bo‘lgan [4].
M.B. Gabriela, A.C. Alexandra, A.M. Ramona va

S.D. Daniella (2021) tomonidan amalga oshirilgan
tajribalarda asalning tut ipak qurtining biologik
va fiziologik xususiyatlariga ta’siri o‘rganilgan.
Asal tarkibidagi vitaminlar, fermentlar va

aminokislotalar qurtlarning o‘sishi hamda pilla
hosildorligiga ijobiy ta’sir ko‘rsatgan. Tajribada
tut barglari 2% asalli suvli eritmaga botirilib, ipak
qurtlariga 1, 3, 5 va 7-kunlarda shunday barglar,
2, 4, 6 va 8-kunlarda esa oddiy barglar berilgan.
Asalli barglar bilan parvarishlangan qurtlarda ozuqa
yaxshi hazm bo‘lib, sezilarli o‘sish va hosildorlik
oshishi kuzatilgan [5].

R. Rouhollah (2010) tomonidan glitsin
aminokislotasining ipak qurti o‘sishi va ipak
ishlab chiqarishiga ta’siri o‘rganilgan. Glitsinning
turli konsentratsiyadagi (0,25%, 0,50%, 1%
va 2%) eritmalari qo‘llanilgan bo‘lib, 0,1%
konsentratsiyadagi glitsin bilan oziqlangan
qurtlarda qurtlik davri qisqargan, o‘sish tezlashgan
va pilla hosili ortgan [6].

K.H. Mohamed va M.M. Mohammad (2017)
tajribalarida esa tut bargiga soya uni hamda kazein
sutidan tayyorlangan qo‘shimchalar sepilib, ipak
qurtlari parvarishlangan. Natijada qurt vazni, pilla
vazni, pilla qobig‘i vazni, ipak mahsuldorligi va
ipakchanlik foizi oshgan, qurtlik davri qisqargan
hamda qurtlarning o‘lim darajasi kamaygan [7].

Material va metodlar

Yuqorida keltirilgan muammo — ya’ni ipak
qurtlarining pilla o‘ramaslik holatini o‘rganish
maqsadida 2021–2023 yillarda bahor mavsumlarida
Toshkent, Sirdaryo, Jizzax, Samarqand va
Qashqadaryo viloyatlarida tajribalar olib borildi.

Dastlabki material sifatida Xitoy Xalq
Respublikasidan keltirilgan xorij duragaylari
hamda Institut olimlari tomonidan yaratilgan
quyidagimahalliy zot va duragaylardan foydalanildi:
Marvarid, O‘zbekiston-5, Orzu–Asaka, Yulduz ×
Marhamat, (Asaka × Liniya–27) × (Marhamat ×
Liniya–28) duragaylari.

Tadqiqot davomida ipak qurtlarining o‘sish
va rivojlanish ko‘rsatkichlari, qurtlik davrining
uzun yoki qisqaligi, qurtlarning hayotchanligi,
kasallanish foizi hamda eng asosiysi - pilla o‘rash
yoki o‘ramaslik jarayonlari batafsil o‘rganildi.
Tadqiqot natijalari quyidagi jadvallarda keltirilgan
(1-jadval).

Keltirilgan jadvallar muhokamasiga o‘tishdan
oldin aniqlik kiritib o‘tish kerakki, ya’ni ipak
qurti hayotchanligi va qurtlarni kasallanishi
pilla o‘ramaslik bilan o‘zaro bog‘liq, chunki pilla
o‘ramaslik patologiyasi turli darajada namoyon
bo‘lishi mumkin. Shuning uchun biz tajriba
materiallarini umumiy qurtlar hayotchanligi va
5-yosh va pilla o‘rash davrida nobud bo‘lgan kar
pillalar ulushi aniqlandi.
Toshkent viloyati sharoitida parvarishlangan

zot va duragaylarning hayotchanlik ko‘rsatkichlari
keltirilgan. Ushbu ko‘rsatkichlarga diqqat bilan
e’tibor qaratadigan bo‘lsak, eng past hayotchanlik
ko‘rsatkichini “Yapon xXitoy” deb nomlangan xorij
duragayida ko‘rsatdi. 2021 va 2022-yilgi raqamlar
ushbu duragayda 74,9-75,3%ni, 2023-yilda esa 73,7
% ni va uch yillik o‘rtacha ko‘rsatkich 74,6% ni
tashkil etganini ko‘rishimiz mumkin. Mahalliy zot
va duragaylarimiz ichida Orzu x Asaka va (Asaka
x L-27 x Marhamat x L-28) duragaylari yuqori
hayotchanlik xususiyatini ko‘rsatdilar (85,6-86,7
% va 85,3-86,0 %). Qurtlarni kasallanish foizi
bo‘yicha ham “Yapon x Xitoy” duragayi salbiy
raqamlarni ko‘rsatdi. Va qurtlarni kasallanish
darajasi 8,03% gacha yetdi. Uch yillik o‘rtacha
ko‘rsatkich esa 8,8% ga teng bo‘ldi. Mahalliy zot va
duragaylarimizda kasallanish darajasi 6,6 % bo‘ldi.
Bu ko‘rsatkichdan ko‘rinib turibdiki, mahalliy zot
va duragaylarimiz xorij duragaylariga nisbatan
chidamliligini isbotlaydi.
Sirdaryo viloyatida parvarishlangan zot va

duragaylarning hayotchanlik va kasallanish
darajasining ko‘rsatkichlari keltirilgan.
Ko‘rsatkichlar ichida hayotchanlik ko‘rsatkichi
bo‘yicha 2021-2022-yillarda eng yaxshi natijalar
Marvarid zotida kuzatildi (95,0% va 86,7%).
Bu ko‘rsatkichlarning o‘rtacha uch yillik

ko‘rsatkichi 86,7 % tashkil etdi. “Yapon x Xitoy”
duragayida esa 2021-2022-yillarda hayotchanlik
ko‘rsatkichi Toshkent viloyatiga qaraganda bir
muncha yaxshiroqligini ko‘rishimiz mumkin
(85,3% va 80,1%). Uch yillikning o‘rtacha
ko‘rsatkichi bo‘yicha 80,6 % ni tashkil etdi.
Qurtlarni kasallanish foizi bo‘yicha 2021-2022-
yillarda eng yaxshi natijalar ham Marvarid zotida
kuzatildi (2,5% va 5,4%). Uch yillik o‘rtacha
ko‘rsatkich esa 5,7 % ga teng bo‘ldi. Mahalliy zotlar
hayotchanlik va kasallanish darajasi bo‘yicha xorij
duragayiga nisbatan yaxshiroq natijalar kuzatilgan.
Jizzax viloyatida parvarishlangan zot va

duragaylarning hayotchanlik ko‘rsatkichlari
keltirilgan. 2021 va 2022-yillarda eng past
hayotchanlik ko‘rsatkichi xorij duragayida
kuzatildi (74,3% va 78,8%). Uch yillik o‘rtacha
ko‘rsatkich 76,2 % ni tashkil etdi. Mahalliy zot va
duragaylarimiz ichida Orzu x Asaka duragayida
yuqori hayotchanlik kuzatildi. (93,3% va 91,7%).
Qurtlarni kasallanish foizi eng yomon ko‘rsatkich
“Yapon x Xitoy” duragayida (5,2% va 10,0%)
kuzatildi. Uch yillik o‘rtacha ko‘rsatkich 8,5 % ni
tashkil etdi.
Samarqand viloyatida parvarishlangan zot

va duragaylarning hayotchanlik va kasallanish
ko‘rsatkichlari keltirilgan. 2021 va 2022 yillarda eng
yomon hayotchanlik ko‘rsatkichi xorij duragayida
kuzatildi (71,3% va 74,1%). Uch yillik o‘rtacha
ko‘rsatkich 72,9 % ni tashkil etdi. Mahalliy zot va
duragaylarimiz ichida (Asaka x L-27 x Marhamat
x L-28) duragayida yuqori hayotchanlik kuzatildi.
(96,0% va 93,0%). Qurtlarni kasallanish foizi eng
yomon ko‘rsatkich “Yapon x Xitoy” duragayida
(3,7% va 10,7%) kuzatildi. Uch yillik o‘rtacha
ko‘rsatkich 8,3 % ni tashkil etdi.

Xulosa

O‘tkazilgan tadqiqotlar natijasida tut ipak
qurtlarining pilla o‘rash faoliyati ularning zotiga,
parvarish sharoitlariga va iqlim omillariga
bevosita bog‘liqligi aniqlandi. Mahalliy zot va
duragaylar xorij duragaylariga nisbatan yuqori
hayotchanlik, past kasallanish va barqaror
pilla o‘rash ko‘rsatkichlariga ega bo‘ldi. Xorij
duragaylarida esa mahalliy sharoitga to‘liq
moslashmaslik natijasida pilla o‘ramaslik holatlari
ko‘proq kuzatildi. Tadqiqotlar shuni ko‘rsatdiki,
ipak qurti yetishtirishda mahalliy zotlardan

foydalanish, ularni ekologik va agrotexnik jihatdan
to‘g‘ri parvarishlash pilla hosildorligini oshirishda
muhim ahamiyat kasb etadi.

